
Òlga Kùklińskô Klasa II-III spòdleczny szkòłë
(1 ùczbòwô gòdzëna)

Dzél 17. Szëmich 
Zymkòwé pòrządczi

Wszëtcë tak długò czekómë na zymk. Na dłëgszi i ceplészi 
dzéń, na zeloną trôwã i farwné kwiôtczi. Chòc strëmiannik 
je leno môłim jegò zôczątkã, to pierszé zwiestniczi mòżna 
ju tej-sej nalezc nawetka na krótczi wanodze do lasu, 
chtëren pòmalinkù wëbùdzô sã z zëmòwégò spikù i cëchò 
szemarzi. Òkróm zwiestników zymkù mòżna, co jaż przi-
kro rzec, nalezc w lese téż jinszé, nié wiedno dobré rzeczë...

Na pierszi dzéń zymkù dzecë z  klasë môłégò Jakùba 
rëchtowałë sã òd dôwna. Ze szkólną wëstrojiłë ju swòjã 
salã w szkòle farwnyma kwiatama i ptôszkama, na ru-

tach nacéchòwałë zeloné lëstczi i  wietewczi, a  na dwiérzach 
pòwiesëłë wiôldżi malënk zymkù. Robiłë wszëtkò, cobë 
wënëkac ju zëmã. Równak nôwiãkszé zadanié bëło jesz 
przed nima – zymkòwé pòrządczi w jich wsë. Je wiedzec, że 
pò zëmie (i nié leno) wôrt je wszëtkò pòrządno wësprzãtac, 
pòzbierac papiorë, bùdle i jinszé smiecë, chtërne nie wiedzec 
skądka wcyg sã pòjôwiają kòle jich szkòłë. Kòżdô klasa mia 
dostóné swój plac do wësprzątaniô. Jakùb i jegò drëszë mie-
lë jic ze szkólną do môłégò lasu, przez chtëren dzéń w dzéń 
przëchòdzëło wiele lëdzy w  drodze do robòtë i  szkòłë. Bëła 
tam téż kòłowô stegna i jigrowi plac, a nawetka môłé jezórkò. 

Czej przëszedł nen wëczekóny dzéń 21 strëmiannika, 
dzecë bëlno przërëchtowóné z  miechama i  rãkawicama 
rëgnãłë na zymkòwé pòrządczi. Sóm direktór rzekł jima, 
że klasa, chtërna nôlepi wëkònô swòje zadanié, dostónie 
nôdgrodã. Tej zarô wszëtcë mielë wiãkszé chãcë do robòtë. 
Kùba z drëchama szedł z przódkù, żebë nicht jima nie prze-
szkôdzôł w  szukanim nôwiãkszich òdpadów. Czej doszlë 
ju do laskù, wnet wszëtczé miechë bëłë fùl smiecy. Dze-
cóm zrobiło sã baro wstid, że rëchli nicht nie zrobił tuwò 
pòrządkù. Nôbarżi sã jim zrobiło smùtno, czej za jednym 
z  drzéwiãt nalazłë nawetka stôri tëpich i  czile miechów 
z ruchnama. Tegò bëło ju za wiele! 

- Dzecë tegò ni mògłë tu przëniesc! Mùszôł to przëwiezc 
jaczi dozdrzeniałi! – wërzekła rozgòrzonô szkólnô. – 
Mùszimë to zgłosëc! To je przestãpstwò! Zarô zrobimë 
òdjimczi! Czej dzecë wrócëłë do szkòłë z  wëfùlowanyma 
miechama, direktór ju na nich czekôł. Pòwiedzôł jima, że 
„dzëczé wësëpiskò” bãdze ùprzãtniãté przez specjalné 
służbë. W nôdgrodã za wësprzątanié laskù i stegnów kòle 
szkòłë, kòżdi ùczéń dostôł ksążeczkã z  ekòlogicznyma 
radama i  zasadama zortowaniô òdpadów.  Kùba béł z  se-
bie i  swòjich drëchów baro bùszny i  ùdbôł sobie, że taką 
samã pòrządkòwą akcjã na przëwitanié zymkù zrobi téż 
w swòjim òkòlim.

Pò pòwroce z  zymkòwëch pòrządków dodóm, Kùba 
òpòwiedzôł ò wszëtczim mëmce. Béł baro rozskacony. Ju 
pòstãpnégò dnia knôp mógł zjiscëc swòjã ùdbã. Wzął rub-
zak, rãkawice i tim razã na kòle rëgnął z mëmką na wanogã. 
Chòc drzewa jesz ni miałë lëstów widzec bëło, że las ju nie 

spi. Nôgle zerwôł sã letczi, cepłi wiater i czëc bëło dzywné  
szëmienié. Bëło to pò prôwdze cos miłégò. Kùba nawetka 
zjął z głowë mùcã.

- Mëma, czëjesz, to prôwdzëwi zymkòwi cepłi wiater! 
W kùńcu!

- Jo, czëjã! Dôwni bë rzeklë, że to Szëmich. Taczi kaszëb-
sczi dobrotlëwi dëch, chtëren, wedle legendów, mieszkôł 
w lese, sprowôdzôł na swiat cëszã i spòkójné szemarzenié, 
taczé jak terô. Starszi gôdelë, że spiéwôł czëstim i cëchim 
głosã wszëtczim lesnym stwòrzenióm. Nicht nie wié, jak 
òn wëzdrzi, bò cãżkò je ùzdrzec wiater.

- Tej mòże òn dzysô spiéwô abò barżi szemarzi dlô nas?
- Mòże chce tobie pòdzãkòwac za to, co të robisz dlô 

najégò lasu? Za zymkòwé pòrządczi i  nié leno. Wiész, jô 
mëszlã, że Szëmich brëkùje taczégò pòmòcnika jak të. 
Prziroda lëdô ùbëtk i  harmóniã, a  niejedny tegò nie roz-
mieją. To je zadanié dlô kòżdégò, a taczi dobri dëch mòże 
nama leno ò tim czasã przëbaczëc .

Czej tak rozprôwielë, nawetka nie spòstrzeglë, że jich 
miechë bëłë fùl rozmajitëch smiecy. Kùbie zôs zrobiło sã 
përznã żôl, że sóm, a nawetka ze starszima, ni mòże wiele 
zrobic, chòcbë baro chcôł, żebë kòżdi las béł piãkny i czësti. 
Na zymkù wiedno je to samò. Wszëtcë lëdze mùszą sã bar-
żi starac. Tegò dnia Kùba pòznôł pòstãpnégò kaszëbsczégò 
dëcha zrzeszonégò z  przirodą. Je wiedzec, że nôtërã nót 
je miec w ùwôżanim nié leno na zymkù, le przez całi rok. 
Tej Szëmich i jinszé dëchë mdą lëdzóm sprzëjac. A të, jak 
przëwitôsz zymk? Mòże téż zrobisz zymkòwé pòrządczi 
abò wëbierzesz sã na wanogã, żebë pòsłëchac Szëmicha?

céle ùczbë:
•	 bògacenié i rozwijanié słowiznë sparłãczony z pòstacama 

z kaszëbsczi demónologie,
•	 rozwijanié ùmiejãtnoscë czëtaniô tekstu ze zrozmie-

nim,
•	 bùdzenié ekòlogiczny swiądë,
•	 bògacenié wiédzë ò kaszëbsczi przirodze i cządach 

rokù;

pòdrobné céle

Ùczéń...
•	 rozmieje òpòwiedzec, ò czim je pòwiôstka,
•	 wëmieniwô pòstãpną pòstac z kaszëbsczi demóno-

logie – Szëmicha,
•	 rozmieje wëmienic regle zortowaniô òdpadów,
•	 wié, czedë zaczinô sã zymk,
•	 czëtô i gôdô pò kaszëbskù;

Klasa II-III spòdleczny szKòłë

òlga Kùklińskô
mieszkô w Jezerzim (gm. Kôłczëgłowë), szkólnô 
kaszëbsczégò i  pòlsczégò jãzëka w Spòdleczny 
Szkòle w Łubnie.

Metodë robòtë
kôrbiónka i zadôwanié pëtaniów, prôca z tekstã, plasticz-
nô robòta, słëchanié, pisanié

Fòrmë robòtë
indiwidualnô, razã z klasą

didakticzné materiałë
kalãdôrz, tekst pòwiôstczi, farwné krédczi, (mùltimedialnô) 
tôfla, słowôrz kaszëbsczégò jãzëka, kôrtë prôcë

cyG ÙczBë
1. Szkólny pò przëwitanim sã z ùczniama zaczinô 

ùczbã òd przëbôczeniô datów zôczątkù cządów 
rokù. Wëzwëskùje do te kalãdôrz. Zaczinającë cyfra-
ma zapisëje datã na tôflë.

21 strëmiannika zaczinô sã kalãdarzowi zymk!

2. Szkólny kôrbi z ùczniama ò pierszich zwiestnikach 
zymkù, szkòlôcë wëmieniwają swòje ùdbë (a téż 
gôdają, jak rëchtëją sã w szkòle do zymkù):

•	 zymkòwé kwiatë (np. pòdsniéżka, marzëbiónka),
•	 zymkòwé ptôchë (np. jaskùleczka, bòcón),
•	 zymkòwé wiodro;

3. Szkólny rozdôwô ùcznióm tekst pòwiôstczi, a sóm 
jã głosno czëtô. W midzëczasu szkòłownicë mają za 
zadanié pòdsztrichnąc wëbrónyma przez se farwny-
ma krédkama òdpòwiescë do pëtaniów, jaczé szkól-
ny zapisôł na tôflë przed rozdanim tekstów (pëta-
nia są niżi). Pòtemù zaczinô kôrbiónkã sparłãczoną 
z tima pëtaniama:

•	 Chto je bòhaterã pòwiôstczi (Jakùb, jegò mëma, 
dzecë z klasë, szkólnô, direktór, Szëmich)?

•	 Jak Kùba przëwitôł zymk (wëbrôł sã z klasą na 
zymkòwé pòrządczi do lasu)?

•	 Ò jaczim kaszëbsczim dëchù je gôdka w teksce 
(ò Szëmichù)?

•	 Jak wëzdrzi Szëmich, mô jaczé apartné znanczi (nie 
wiémë, jak wëzdrzi, nót je gò sobie wëòbrazëc)?

•	 Jak òceniwôsz pòstãpòwanié Kùbë (gãbné wëpòwiedzë 
ùczniów)?

Pò òmówienim pòwiôstczi wôrt nôprzód wëkònac malënk 
Szëmicha. Ùczniowie twòrzą gò wedle swòjich ùdbów 
i infòrmacjów nalazłëch w pòwiôstce: dobrotlëwi dëch, 
chtëren mieszkôł wedle legendów w lese, sprowôdzôł 
na swiat cëszã i  spòkójné szemarzenié […]. Starszi 
gôdelë, że spiéwôł czëstim i cëchim głosã wszëtczim 
lesnym stwòrzenióm. Nicht nie wié, jak òn wëzdrzi, bò 
cãżkò je ùzdrzec wiater.

4. W tim placu wôrt je przëbaczëc jinszé kaszëbsczé 
dëchë zrzeszoné z nôtërą (Bòrową Cotkã, Bòrówca, 
Pólnicã...), a téż pòdsztrichnąc mòrôł z pòwiôstczi 
ò Szëmichù: Je wiedzec, że nôtërã nót je miec 
w ùwôżanim nié leno na zymkù, le przez całi rok! 

5. Tematã pòwiôstczi są zymkòwé pòrządczi. Pòstãpnym 
zadanim ùczniów je przëbôczenié zasadów zorto-
waniô òdpadów – szkólny rozdôwô szkòlôkóm kôrtë 
prôcë ze scenarnika i mònitorëje prôcã szkòłowników. 

6. Szkólny zachãcywô ùczniów, bë zrobilë doma 
„ksążeczkã z ekòlogicznyma radama i zasada-
ma zortowaniô òdpadów” wedle swòji ùdbë. Na 
pòdrechòwanié mòże przërëchtowac szkòłowi 
wëstôwk ksążeczków.

Wszëtczé kôrtë prôcë wëzwëskóné w scenarnikù òstałë przërëch-
towóné przez aùtorkã w programie Canva. 

Òbrôzk wëkònóny przez Łucjã Sédlecką z klasë 5 w Spòdleczny 
Szkòle w Kôłczëgłowach.

Klasa II-III spòdleczny szKòłë

ZORTOWANIÉ SMIECY
 

Wëtnij i wklejë do zesziwkù òbrôzczi òdpadów nad pasownyma
pòjemnikama zgódno z jich przeznaczenim.

SKŁO PAPIÓR  METAL, 
PLASTIK

BIOÒDPADË
 

ZMIÉSZÓNÉ
ÒDPADË

ZORTOWANIÉ  SMIECY
Jaczé  òdpadë wërzucysz do tëch kòszów?
Òtoczë smiecë farwną krédką pasowną do kòloru pòdpisónëch
pòjemników, do jaczich nót je wrzucëc.

SKŁO METAL ,
PLASTIK PAPIÓR BIOÒDPADË

Klasa II-III spòdleczny szKòłë

Fòrmë wëpòwiesców
klasë IV–VIII

Joana Ginter
Justina Pòmierskô

Dzél 7. Wez mie na drëdżi brzég – 
pòprosëła królewiónka.
Òpòwiôdanié z dialogã

czwiczenia z tekstã
1. Pòsłëchôj òpòwiôdaniô Ò zapadłim zómkù i  trzech 

ùkôzkach (szkólny je czëtô abò przedstôwiô nagra-
nié). Baczë, czedë i gdze przëszło do tegò zdarzeniô 
i chto je przédnym heroją. Z jaczim wiôldżim dokazã 
je zrzeszoné to òpòwiôdanié?

Ò zapadłim zómkù i trzech ùkôzkach
Zbiérało sã na grzëmòt. Niskò nad lasã bëło wiele czôr-

nëch blónów. Nie przëszła jesz noc, ale zrobiło sã cemno.
Remùs jak dzéń w dzéń pasł zwierzãta. Czuł sã równak 

słabò i  légł na zemiã pòd jarzëbiną, a kòl niegò pòłożił sã 
jegò wiérny drëch – pies Gniota. Knôp zdrzôł na drzewò, 
jaczé miało dzywny sztôłt. Gałãze na nim wëzdrzałë jak 
kòróna. „To mòże bëc królewô, co rządzy tim lasã, co je 
kòl ni” – pòmëslôł Remùs. A zarô pòtemù ùzdrzôł cos 
dzywnégò i nadzwëkòwégò...

Pòjawiła sã przed nim rzéka. Za nią, na brzegù, stojôł 
pëszny zómk. Miôł òn scanë z biôłëch kamów, a dak leżôł 
na wësoczich słupach. Przed brómą bëłë czerwòné diwa-
në, kòl ni stojałë wiôldżé drzewa. „To chëba strażnicë tegò 
zómkù” – mëslôł môłi knôp.

Pò rzéce płënãłë dwa biôłé kôłpie. Stanãłë kòl Remùsa 
i na niegò zdrzałë. A do jegò ùszów zaczął dochadac dzyw-
ny, ale baro miłi głos.

– Jô téż ce znajã, pastuszkù – pòwiedzała królewión-
ka. – Wszëtkò ò tobie wiem. Nie bój sã. Wez mie na drëdżi 
brzég. 

Remùs òdwrócył sã w stronã wòdë i ùzdrzôł w ni swòje 
òdbicé. Miôł pòrwóny, stôri òbleczënk, na głowie dzurawi 
kłobùk i stojôł na bòsôka. Zasromôł sã.

– Jô jem leno môłi, biédny knôp. Nie dóm radë – rzekł.
– Nie czeruj sã za tim, jak wëzdrzisz. Nôwôżniészé, że 

môsz w sercu dobroc i òdwôgã. Ten wiôldżi biôłi zómk, ja-
czi terô widzysz, wëchòdzy ze zemi rôz na jedno pòkòlenié. 
Jeżlë chtos mie do niegò zaniese, to ju nigdë nie zapadnie. 
Sygnie, że mój złoti bót stanie na tëch widzałëch trapach, 
tej zarô w  plac tëch lasów pòjawią sã tu chëczë szcze-
stlëwëch lëdzy. I wszëtcë wkół so przëbôczą, że czedës tu 
żił wiôldżi i mòcny lud.

Królewiónka gôdała, a Remùs na niã zdrzôł i zabéł, że 
je môłim knôpã. Chcôł ju wząc białkã na rãce, ale w rzéce 
pòjawiłë sã straszné ùkôzczi.

– Cëż na swiece? Chto to je? – zapitôł.
– Nie bój sã jich. Ten wiôldżi chłop, co stoji w  wòdze, 

nie bãdze chcôł, żebë të przeszedł ze mną na drëdżi brzég. 
Mô na miono Trud. Ale dôsz so radã. Kòżdô wôżnô sprawa 
brëkùje robòtë, ale të sã niżódnégò trudu nie bòjisz. Jô to 
wiém...

– A ten drëdżi, co płënie na òkrãgłim drzewie? Mô 
dzywné òczë, z jaczich biją zeloné parmienie – pòwiedzôł 
Remùs.

– I skrzidła jak szãtopiérz – dodała królewiónka.  – Òn 
sã zwie Strach. Ale na nim téż dobãdzesz. Mùszisz leno 
wierzëc w sebie. Kò jes òdwôżny, nie bòjisz sã bële czegò. 
Kòżdi, chto chce cos w  żëcym dobëc, ni mòże pòzwòlëc, 
żebë strach miôł nad nim górã.

Knôp równak ùzdrzôł jesz jednã ùkôzkã. Bëła to ja-
kôs dzywnô białka, chtërna dërch sã smiała. Miała bestré 
ruchna, na głowie mùckã, na jaczi bëło sto môłëch zwón-
ków. Brzãczałë, czedë białka trzãsła głową. Ùkôzka macha-
ła rãką, cëskała do rzéczi skòrëpë i wòłała: nie wôrto.

– Widzysz jã? – zapitała królewiónka.
– Widzã. Je baro smiésznô – òdrzekł Remùs.
– Na niã mùszisz nôbarżi òpasowac. Bãdze ce chcała 

dostac do smiéchù, żebë të zabéł ò swòjim zadanim.
– A jaczé je miono ti ùkôzczi? 
– Niewôrto, bò wszëtczim chce wgadac, że nie je wôrt 

robic wôżnëch rzeczi. Że nôwôżniészô je dobrô zabawa 
i nick jinégò – pòwiedzała królewiónka.

– Ale jô téż lubiã sã bawic i smiôc! – rzekł knôp.
– Wszëtcë to lubią. To téż je w żëcym wôżné. Ale czasã 

mùszisz zabëc ò zabawie i zrobic to, co sã słëchô. Nawet jak 
wszëtcë wkół gôdają do cebie, że nie je wôrto. Rozmiejesz?

A Remùs dłëżi nie żdôł i  wzął jã na rãce. Jaż mù bëło 
dzywno, że tak letkò pòdniósł tã snôżą białkã. Wszedł do 
wòdë... A tedë zôs ùzdrzôł swòje òdbicé. Widzôł, że je biéd-
ny i môłi. Pùscył królewiónkã. Czej to zrobił, biôłi zómk za-
pôdł sã w zemiã, a biédné dzéwczã krziknãło i zdżinãło mù 
z òczów.

A. Majkòwskô, D. Majkòwsczi, Przigòdë Remùsa. 
Na pùstkòwiu, s. 16–20.



NAJÔ ÙCZBA, NUMER 3 (165), DODÔWK DO „PÒMERANII”6

2. Kògùm są pòstace na céchùnkù i jak wëzdrzą? Nale-
zë, co gôdają ò nich w òpòwiôdanim, i przërównôj do 
se te dwa pòzdrzatczi: lëteracczi i graficzny.

szkòła bëlnégò pisaniô
Wiész ju, jak pisac òpòwiôdanié (òb. dzél 3 Fòrmów 
wëpòwiesców). Żebë òno bëło farwniészé i żëwszé, 
w rozwiniãcym mòżesz dołożëc dialodżi midzë hero-
jama.
Dialog (dwùgôdka) – to kôrbiónka midzë przënômni 
dwòjgã lëdzy (abò jinszich pòstaców – w  lëterac-
czich, filmòwëch i binowëch dokazach). Regle zôpisu 
dialogù są hewòtné:
• Wëpòwiescë herojów zaczinómë òd nowégò aka-

pitu: robimë wcãcé i piszemë paùzã (mëslënã: –):
– Jaczé je twòje miono?

• Czasnik, jaczi tikô sã gôdczi, dôwómë pò 
mëslënie, a pùnkt piszemë na kùńcu tekstu nar-
ratora:
– Jaczé je twòje miono? – zapitôł Pioter.

• Narracjã, co je wplotłô w  dialog, òddzeliwómë 
mëslënama z òbëdwùch strón:
– Jaczé je twòje miono? – zapitôł Pioter. – Gdze 
mieszkôsz?

Dôj bôczënk, bë czasniczi, jaczich ùżiwôsz, bëłë 
rozmajité. Òkróm rzekł (rzekła) napiszë np.: òdrzekł, 
gôdôł, zawòłôł, zawrzeszczôł, wtrącył, dodôł, wąt-
pił, tłómacził, òdezwôł sã, òdbùrknął, pitôł (sã), spi-
tôł, zapitôł, dopëtiwôł sã, prosył, pòprosył, ùcesził 
sã, zasmiôł sã, dzëwił sã, dzëwòwôł sã, zdzëwił sã, 
zdzëwòwôł sã, jiscył sã, zajiscył sã. Taczé rozmajité 
czasniczi lepi ùdokaznią spòsób wëpòwiôdaniô sã 
i wseczëca tegò, chto gôdô.

6. Òpòwiédz ò zapadłim zómkù i  trzech ùkôzkach 
swòjima słowama. Nie pòdawôj prosto wëpòwiesców 
herojów, ale mòżesz napòmknąc, co òni czëlë.
Przikładë:

Wëjimk z tekstu Gwôsnô wëpòwiesc
Królewiónka gôdała, 
a  Remùs na niã zdrzôł 
i zabéł, że je môłim knôpã. 
Chcôł ju wząc białkã na 
rãce, ale w  rzéce pòjawiłë 
sã straszné ùkôzczi.
– Cëż na swiece? Chto to 
je? – zapitôł.
– Nie bój sã jich. Ten wiôl-
dżi chłop, co stoji w wòdze, 
nie bãdze chcôł, żebë të 
przeszedł ze mną na drëdżi 
brzég. Mô na miono Trud. 
Ale dôsz so radã. Kòżdô 
wôżnô sprawa brëkùje 
robòtë, ale të sã niżódnégò 
trudu nie bòjisz. Jô to 
wiém…

Królewiónka gôdała, 
a  Remùs na niã zdrzôł 
i zabéł, że je môłim knôpã. 
Chcôł ju wząc białkã na 
rãce, ale w rzéce pòjawiłë 
sã straszné ùkôzczi. Òn 
sã zadzëwòwôł, tej króle-
wiónka mù wëtłómaczëła, 
że to Trud, co nie chce, 
żebë Remùs przeszedł 
z nią na drëdżi brzég.

Miôł pòrwóny, stôri 
òbleczënk, na głowie dzu-
rawi kłobùk i  stojôł na 
bòsôka. Zasromôł sã.
– Jô jem leno môłi, biédny 
knôp. Nie dóm radë – rzekł.

Miôł pòrwóny, stôri 
òbleczënk, na głowie dzu-
rawi kłobùk i  stojôł na 
bòsôka. Zasromôł sã, bò 
béł leno môłim, biédnym 
knôpã.

Zdrzódło: Wawrzińc Samp, w: A. Majkòwsczi, Żëcé i  przigòdë 
Remùsa. Zwiercadło kaszëbsczé, Gduńsk 2020, s. 32.

3. Pòdzelë ten tekst na trzë dzéle: wstãp, rozwiniãcé 
i zakùńczenié. Je twój pòdzél taczi sóm jak ù twòjich 
drëchów? Pògadôjta ò swòjich ùdbach.

4. Ùmëslë so, że rëchtëjesz film ò przigòdze Remùsa 
z królewiónką i  trzema ùkôzkama. Jaczé zdrzadnie 
(scenë) bë sã w  nim pòsobicą pòjôwiałë? A jaczé 
zdrzadnie są w òpòwiôdanim?
Bôczënk: nót tak pòczerowac kôrbiónką, bë ùczéń 
zmerkôł, że w filmie są rozmajité zdrzadnie, co jidą 
za régą, a w  òpòwiôdanim z  dialogã rozwiniãcé je 
wëfùlowóné gôdką Remùsa z królewiónką (to jedna 
wiôlgô zdrzadniô). W òpòwiôdanim zjawë môłczą, 
a  tegò, co sã dzeje, më sã dowiadiwómë z dialogù 
dwòjga herojów.

5. Zaznaczë rozmajitima farwama, co pòwiôdô Remùs, 
a  co – królewiónka. W jaczi spòsób są zapisóné 
jich wëpòwiescë? Skądka je wiedzec, chto gôdô? 
Przërównôj swòjã òdpòwiesc do wiadłów w Szkòle 
bëlnégò pisaniô.

Fòrmë wëpòwiesców
klasë IV–VIII

niżi wersjô tekstu pò skrócënkach i z òbrobienim (prawie tak bë mògło wëzdrzec òpòwiôdanié z dialogã). Ùwôdżi 
pò lewi starnie òpòwiôdaniô (razã z farwnym wëapartnienim w teksce) to wniosczi ùcznia. Ùczéń dochôdô do nëch 
wniosków, jidącë szlachã zapisónëch z lewi starnë pëtaniów.

Wstãp

Gdze i czedë dzeją 
sã zdarzenia? Jaczé 
je wiodro? Chto je 
przédnym herojã?

Zôpòwiesc 
zdarzeniów

Ò zapadłim zómkù i trzech ùkôzkach

Remùs jak dzéń w dzéń pasł zwierzãta. Zbiérało sã na grzmot, nad lasã bëło wiele czôrnëch 
blónów i zrobiło sã cemno. Pastuszk czuł sã równak słabò i légł na zemiã pòd jarzëbiną, a kòl niegò 
pòłożił sã jegò wiérny drëch – pies Gniota. Knôp zdrzôł na drzewò, jaczé miało dzywny sztôłt. Gałãze 
na nim wëzdrzałë jak kòróna. „To mòże bëc królewô, co rządzy tim lasã, co je kòl ni” – pòmëslôł.  
A zarô pòtemù ùzdrzôł cos dzywnégò i nadzwëkòwégò…

Zôpòwiesc dialogù

Drëdżi akapit łączi 
wstãp z rozwiniãcym 
i pasëje do òbëdwùch 
dzélów

Rozwiniãcé

Co sã dzeje – 
pòsobicą? Jaczé są 
elementë ùkôzónégò 
swiata (herojowie, 
wôżné òbiektë)?

Wëpòwiescë herojów 
i zwrotë z czasni-
kama, co tikają sã 
gôdczi.

Pòjawiła sã przed Remùsã rzéka, pò jaczi płënãłë dwa biôłé kôłpie. Stanãłë kòl niegò 
i zdrzałë. A do jegò ùszów zaczął dochadac dzywny, ale baro miłi głos.
– Nie bój sã. Wez mie na drëdżi brzég – pòwiedzała pani wësoczi ùrodë.
Remùs òdwrócył sã w  stronã wòdë i  ùzdrzôł w  ni swòje òdbicé. Miôł pòrwóny, stôri 

òbleczënk, na głowie dzurawi kłobùk i stojôł na bòsôka. 
– Jô jem leno môłi, biédny knôp. Nie dóm radë – zasromôł sã, zdrzącë na piãkno òblokłé 
dzéwczã.
– Nie czeruj sã za tim, jak wëzdrzisz – lubòtno rzekła królewiónka. – Nôwôżniészé, że môsz 
w sercu dobroc i òdwôgã. Ten wiôldżi biôłi zómk, jaczi terô widzysz, wëchòdzy ze zemi rôz na 
jedno pòkòlenié. Jeżlë chtos mie do niegò zaniese, to ju nigdë nie zapadnie. Zarô pòjawią sã 
tu chëczë szczestlëwëch lëdzy. I wszëtcë wkół so przëbôczą, że czedës tu żił wiôldżi i mòcny 
lud.
Remùs, czej ùczuł te słowa, zabéł, że je môłim knôpã. Chcôł ju wząc białkã na rãce, ale 

w rzéce pòjawiłë sã straszné ùkôzczi.
– Cëż na swiece? Chto to je? – zapitôł zlãkłi.
– Nie bój sã jich – ùspòkòjiwała królewô. – Ten wiôldżi chłop, co stoji w wòdze, nie bãdze 
chcôł, żebë të przeszedł ze mną na drëdżi brzég. Mô na miono Trud. Ale dôsz so radã. Kòżdô 
wôżnô sprawa brëkùje robòtë, ale të sã niżódnégò trudu nie bòjisz. Jô to wiém…
– A ten drëdżi, co płënie na òkrãgłim drzewie? Mô dzywné òczë, z jaczich biją zeloné parmie-
nie – pòwiedzôł Remùs.
– I skrzidła jak szãtopiérz – dodała królewiónka.  – Òn sã zwie Strach. Ale z nim téż dobãdzesz. 
Mùszisz leno wierzëc w sebie. Kò jes òdwôżny, nie bòjisz sã bële czegò. Kòżdi, chto chce cos 
w żëcym dobëc, ni mòże pòzwòlëc, żebë strach miôł nad nim górã.
Knôp równak ùzdrzôł jesz jednã ùkôzkã. Bëła to jakôs dzywnô białka, chtërna dërch sã 

smiała. Miała bestré ruchna, na głowie mùckã, na jaczi bëło sto môłëch zwónków. Ùkôzka 
trzãsła głową, zwónczi brzãczałë, a òna wòłała: nie wôrto, nie wôrto!
– Widzysz jã? – zapitała królewiónka.
– Widzã. Je baro smiésznô – òdrzekł Remùs.
– Na niã mùszisz nôbarżi òpasowac. Bãdze ce chcała dostac do smiéchù, żebë të zabéł 
ò swòjim zadanim.
– A jaczé je ji miono?
– Niewôrto, bò wszëtczim chce wgadac, że nie je wôrt robic wôżnëch rzeczi – wëjasniła kró-
lewiónka i jesz doda: – że nôwôżniészô je dobrô zabawa i nick jinégò. 

zakùńczenié

Jaczi béł kùńc 
przigòdë?

A Remùs dłëżi nie żdôł i wzął królewiónkã na rãce. Wszedł do wòdë… A tedë zôs 
ùzdrzôł swòje òdbicé. Widzôł, że je biédny i môłi. I pùscył królewiónkã. Czej to zrobił, biôłi 
zómk zapôdł sã w zemiã, a biédné dzéwczã krziknãło i zdżinãło mù z òczów.

dr Joana Ginter
pòlonistka i  absolwentka kaszëbsczi etnofilolo-
gie. Robi w Instituce Pòlsczi Filologii na Gduńsczim 
Ùniwersytece, a téż jakno szkólnô w Ùniwersytecczim 
Òglowòsztôłcącym Liceùm we Gduńskù.

dr Justina pòmierskô
didaktik pòlsczégò i kaszëbsczégò jãzëka, czerownik 
pòdiplomòwëch sztudiów „Nauczanie języka kaszub-
skiego” na Gduńsczim Ùniwersytece.

Fòrmë wëpòwiesców
klasë IV–VIII

WIÉRzTa

Wérónika Mierzwińskô

Dzéń Jednotë

Wérónika Mierzwińskô  
sztudérka kaszëbsczi etnofilologie, w przińdnoce 
widzy sã jakno szkólnô rodny mòwë.

Gréta Walasek 
sztudérka kaszëbsczi etnofilologie. Zajimô sã ma-
lënkama do kaszëbsczich ksążków i cządników.

Mal. Gréta Walasek

Fana Kaszëb wëwieszonô,

Tarcza z grifã wëstawionô.

Czas swiãtowac Dzéń Jednotë.

Bãdze smiéch i fùl redotë.

Himn Kaszëbów pùjk ju spiéwô,

A alpaka mù przëgriwô.

Do nich jidze Aczipaka,

Jesz wezmie kùchë z róbzaka.

Wszëtcë pùdą na paradã,

Kògùm i skąd są dają wiadã.

Z Kaszëbama pògôdają,

Z nima fejn rozgôdczi mają.

Na kùńc dnia w chëczë sã skrëją

I arbatã so wëpiją.

Tak sã ten dzéń celebrëje,

Czej sã na Kaszëbach żëje.


